Ordførar, årsmøte!                                                 Innlegg Ola Andreas 04.06.14
Det er kjekt å kunna møtast til årsmøte igjen. Det er her på bondetinget dei viktige besluttningane for norsk landbruk blir meisla ut.

Eg er ein stolt bonde, stolt av å kunna produsera mat som alle treng kvar dag. Stolt av å kunna pleia kulturlandskapet som gjer Norge til det fantastiske landet som det er. Til siste og ikkje minst, er eg stolt av å vera medlem og tillitsvald i Norges Bondelag. 

Takk til deg Nils for ein god innhaldsrik årsmøtetale og ikkje minst takk for den  fine måten du har leia bondelaget på i eit utfordrande år - valet i fjor haust som gav oss ein landbruksminister frå FrP, gjennom krevjande landbruksforhandlingar, brot og aksjoner nå i vår.

Det er brei einighet om at norsk landbruk skal ha fokus på auka matproduksjon. Den einaste måten me skal klara det på, er å sørga for å utnytta jordressursane der dei er. Dette gjeld også våre store utmarksareal. 

Regjeringa vil styra i retning av større bruk. Norge med sitt fjell- og fjordlandskap kan aldri få eit industri - landbruk. På eit eller anna punkt kan produksjonsomfanget bli så stort at det er vanskeleg å ha oversikten over kvart enkelt dyr. Dette kan føra til meir sjukdom og høgare antibiotikabruk.
Fleire dyr per bruk kan også føra til meir forureining, for mykje gjødsel skal ut på eit for lite område. Då blir husdyrgjødsel til eit problem, i staden for ein ressurs som den nå er.

Dobling av konsesjonsgrensa for slaktekylling førte til ei dobling av kravet til spreieareal frå 280 da til 540 da.  Dagens gjennomsnitt mjølkebruk på 25 kyr medrekna påsett krev 133 da, medan eit mjølkebruk på 100 kyr medrekna påsett krev 533 da i spreieareal. 

Mjølkeproduksjon er bærebjelken i det landbruket me i dag kjenner over heile landet. Det må også for framtida være grunnlag for små og store bruk, her er kombinasjonsbruka særs viktige for å prioritera dan aktive bonden og eit landbruk over heile landet.
Naturressursane må brukast der dei er, elles risikerer Norge å gå med raske skritt i retning av situasjonen  som for svenske bygder, som har opplevd massiv fråflytting. Fråflytting og forfall er heller ikkje attraktivt for reiselivet.
2014 er av FN utpeika til familielandbrukets år. Familielandbruket blir spesielt framheva av FN for si viktige rolle i kampen mot svolt og fattigdom og for å skapa berekraftig utvikling på landsbygda. Den norske landbruksmodellen som legg spesielt til rette for familielandbruket og samvirke må me ta vare på for framtidige generasjoner.
Denne våren har landbrukspolitikk vore i vinden som aldri før. Landbruk er på alles lepper og folk flest er opptatt av trygg, kortreis mat. Dette må me – bondelaget – utnytta.
 Kva med ein reklamekampanje i media – aviser/TV/sosiale media - med fokus på trygg, klimasmart, norsk mat der norsk «bonde – natur» og beitedyr er blikkfanget???  
Me har vore flinke nå i forkant av jordbruksforhandlingane, men det bør gjerast heile året.
